
Annotatsiya 

Ushbu maqolada mintaqada sogʻliqni saqlash sohasining tutgan oʻrni va uni 

rivojlantirishning obyektiv zaruriyati tadqiq qilingan. Shuningdek, mintaqada sogʻliqni 

saqlash sohasining tutgan oʻrni va uni rivojlantirishning obyektiv mohiyatini samarali 

tadqiq qilish yuzasidan xulosalar bayon qilingan. 

Kalit soʻzlar: mintaqa, sogʻliqni saqlash, soha, aholi, sogʻliqni saqlash tizimi, 

tadqiqot. 

Аннотация 

В данной статье рассматривается роль сектора здравоохранения в регионе и 

объективный характер его развития. Также представлены выводы об 

эффективном изучении роли сектора здравоохранения в регионе и объективном 

характере его развития. 

Ключевые слова: регион, здравоохранение, сектор, население, система 

здравоохранения, исследование. 

Abstract 

This article examines the role of the healthcare sector in the region and the 

objective nature of its development. It also presents conclusions on the effective study 

of the role of the healthcare sector in the region and the objective nature of its 

development. 

Keywords: region, healthcare, sector, population, healthcare system, research. 

KIRISH 

Maʼlumki, sogʻliqni saqlash sohasi har qanday mintaqaning ijtimoiy-iqtisodiy 

rivojlanishida muhim oʻrin tutadi. Chunki aholi salomatligi jamiyat farovonligi, 

mehnat unumdorligi va barqaror taraqqiyotning asosiy omillaridan biridir. Mintaqada 

sogʻliqni saqlash tizimining rivojlanganligi aholining umr davomiyligi, kasallanish 

darajasi va hayot sifatiga bevosita taʼsir koʻrsatadi. Shu bois sogʻliqni saqlash sohasi 

ijtimoiy va strategik ahamiyatga ega soha boʻlib hisoblanadi. Ayniqsa, bugungi kunda 

mintaqalarda sogʻliqni saqlash tizimini takomillashtirish, zamonaviy tibbiy xizmatlarni 

joriy etish va profilaktik chora-tadbirlarni kuchaytirish davlat siyosatining ustuvor 

yoʻnalishlaridan biridir. Chunki sogʻliqni saqlash tizimi aholining sogʻligʻini saqlash, 

mustahkamlash va tiklashga qaratilgan tibbiy, ijtimoiy va tashkiliy tadbirlar 

majmuasini aks ettiradi. Mintaqaviy sogʻliqni saqlash tizimi hudud aholisi ehtiyojlarini 

hisobga olgan holda faoliyat yuritadi va mahalliy sharoitlarga moslashtirilgan boʻladi. 

Bu borada mintaqada sogʻliqni saqlash muassasalariga poliklinikalar, shifoxonalar, 

tugʻruqxonalar, qishloq vrachlik punktlari, oilaviy poliklinikalar va ixtisoslashtirilgan 

markazlar kiradi. Ushbu muassasalar aholiga birlamchi, ikkilamchi va uchlamchi 

tibbiy xizmat turlarini koʻrsatadi. Sogʻliqni saqlash tizimining asosiy vazifalariga 

kasalliklarning oldini olish, erta tashxis qoʻyish, sifatli davolash va reabilitatsiya 

kabilar kiradi. Ayniqsa, mintaqalarda profilaktika ishlari muhim ahamiyat kasb etadi. 

Chunki bu orqali ogʻir kasalliklarning oldi olinadi va tibbiy xarajatlar kamaytiriladi. 

ADABIYOTLAR SHARHI  

Mamlakat va uning mintaqalarida sogʻliqni saqlash sohasining tutgan oʻrnini 

aniqlash va uni rivojlantirishning obyektiv mohiyatini asoslash yuzasidan turli 

yoʻnalishlarda tadqiqotlar olib borilgan. Xususan, ayrim tadqiqotlarda Oʻzbekiston 

Respublikasidagi sogʻliqni saqlashning hozirgi holati mintaqaviy darajada tahlil 

qilinadi. Unga asosan sogʻliqni saqlash tizimlari kasallanish, oʻlim, moddiy-texnik 

resurslar va inson resurslari koʻrsatkichlaridan foydalangan holda tahlil qilinadi [1]. 

Yana bir tadqiqotlarda sogʻliqni saqlash sohasida qulay mehnat sharoitlari yoʻqligi va 

ish haqining yetarli emasligi oqibatida malakali tibbiyot xodimlarining davlatdan 

xususiy sogʻliqni saqlash sektoriga tez koʻchib ketishiga olib kelishi tadqiq etiladi. Bu 

holat shifokorlar va hamshiralarning mavjudligining pasayishiga olib keladi. Bu esa 

oʻz navbatida sogʻliqni saqlash xizmatlaridan foydalanishga va natijada aholi 

salomatligi koʻrsatkichlariga salbiy taʼsir koʻrsatadi [2]. Boshqa bir tadqiqotlarga 

koʻra, kambagʻallikni bartaraf etish sogʻliqni saqlash va taʼlimni yaxshilash, 

tengsizlikni kamaytirish va iqlim oʻzgarishiga qarshi kurashish, okean va oʻrmonlarni 

himoya qilish bilan birga iqtisodiyotni rivojlantirish bilan birga boʻlishi lozimligini tan 

olgan holda barqaror rivojlanish maqsadlari qabul qilingan [3]. Ushbu gʻoyani qoʻllab-

quvvatlash uchun barqaror rivojlanishning turli maqsadlari boʻyicha bir nechta nashrlar 

ham chop etilgan. 

Aholi salomatligi masalalari hayot sifatining koʻrsatkichi va jamiyat mehnat 

resurslarining eng muhim mezonidir [4]. Bu orqali sogʻliqni saqlash sohasini 

rivojlantirish asosiy maqsad sifatida qaraladi. Oʻzbekistonda kuzatilayotgan yuqori 

tugʻilishning sababi pandemiya davridan soʻng sogʻliqni saqlash tizimiga eʼtibor 

kuchaytirilganligi, hududlarda tibbiy muassasalarning kadrlar va texnologik 

salohiyatining yanada oshirilishi, zamonaviy davolash va jarrohlik usullari hamda 

amaliyotlarining mamlakatimizda keng tatbiq qilinishi natijasida aholining reproduktiv 

sogʻligʻi yaxshilanishi, kechiktirilgan tugʻilishlarning amalga oshirilishi va ertangi 

kunga ishonchning oshishi bilan bogʻliq boʻladi [5]. 

Qishloq va shaharlarda yashovchi aholining bir xil sifatdagi tibbiy xizmatdan 

foydalanishi ijtimoiy adolat tamoyillarini mustahkamlaydi. Bu holatda milliy sogʻliqni 

saqlash tadqiqot tizimlarining holati sogʻliqni saqlash ehtiyojlarini rejalashtirish va 

ularga javob berish qobiliyatining asosiy unsuri boʻlib qaraladi [6]. Mintaqaning 

ijtimoiy-iqtisodiy tizim sifatida paydo boʻlishi qayd etiladi. Butun mintaqaviy iqtisodiy 

kompleksdan ajralmas boʻlgan sogʻliqni saqlash kichik tizimini oʻz ichiga olgan 

alohida kichik tizimlar samaradorligi va oʻziga xos rivojlanishini baholashda tizimli, 

keng qamrovli va yaxlit yondashuv zarur [7]. Sogʻliqni saqlashning mintaqadagi 

iqtisodiy roli iqtisodiyot, ijtimoiy soha va aholi farovonligining turli jihatlariga taʼsiri 

doimiy baholanishi zarur. Yaʼni sogʻliqni saqlash tizimi aholi sogʻligʻini saqlashga 



№ 12-SON DEKABR, 2025-YIL  

  

WWW.MARKETINGJOURNAL.UZ  369 

 

   ILMIY, AMALIY VA OMMABOP JURNAL 

 

imkon berib, ijtimoiy mahsuldorlik, demografiya, bandlik va investitsiyalarga ham 

taʼsir qiladi [8]. 

METODOLOGIYA 

Ushbu tadqiqotda mintaqaviy sogʻliqni saqlash tizimining o‘rni va uni 

rivojlantirish zarurati tizimli yondashuv asosida o‘rganildi. Metod sifatida ilmiy 

adabiyotlar tahlili, normativ-huquqiy hujjatlar sharhi va mavjud statistika 

ma’lumotlaridan foydalanildi. Mazkur yondashuv mintaqadagi sogʻliqni saqlash 

tizimining ijtimoiy, iqtisodiy va demografik ta’sirini chuqur tahlil qilish imkonini 

berdi. Tadqiqot davomida sog‘liqni saqlash sohasining dolzarb muammolari aniqlanib, 

ularni bartaraf etish bo‘yicha takliflar ishlab chiqildi. O‘rganilgan holatlar asosida 

mintaqaning sogʻliqni saqlash infratuzilmasi, aholi salomatligi, xizmatlar sifati va 

mavjud resurslar o‘rtasidagi bogʻliqlik ochib berildi. Shuningdek, sogʻliqni saqlash 

sohasining rivojlanishi uchun obyektiv zaruriyatni belgilovchi omillar tizimlashtirildi. 

Metodologiya natijalari mintaqaviy rivojlanish strategiyasini shakllantirishda ilmiy 

asos bo‘lib xizmat qiladi. 

TAHLIL VA NATIJALAR 

Sogʻliqni saqlash sohasi aholining ijtimoiy himoyasini taʼminlashda muhim rol 

oʻynaydi. Sogʻlom aholi barqaror jamiyat asosi boʻlib hisoblanadi. Agar mintaqada 

tibbiy xizmat sifati yuqori boʻlsa, aholi oʻrtasida kasallanish darajasi kamayadi va umr 

davomiyligi uzayadi. Sogʻliqni saqlash tizimi onalik va bolalikni muhofaza qilishda 

alohida oʻrin tutadi. Homilador ayollar va bolalar salomatligiga qaratilgan dasturlar 

mintaqaning demografik rivojlanishiga ijobiy taʼsir koʻrsatadi. Bolalar oʻlimining 

kamayishi va sogʻlom avlod tarbiyasi jamiyat kelajagini belgilaydi. 

Shulardan kelib chiqib, sogʻliqni saqlash sohasi mintaqa iqtisodiyotiga bevosita 

va bilvosita taʼsir koʻrsatadi. Sogʻlom aholi mehnat bozorida faol ishtirok etadi, ishlab 

chiqarish samaradorligini oshiradi va iqtisodiy oʻsishga hissa qoʻshadi. Aholining tez-

tez kasallanishi ishchi kuchi yoʻqotilishiga, ishlab chiqarishning pasayishiga olib 

keladi. Shu bois sogʻliqni saqlashga yoʻnaltirilgan investitsiyalar uzoq muddatda 

iqtisodiy foyda keltiradi. Mintaqada zamonaviy tibbiy muassasalar qurilishi yangi ish 

oʻrinlari yaratadi va xizmatlar sohasini rivojlantiradi. Bundan tashqari, sogʻliqni 

saqlash sohasi farmatsevtika, tibbiy texnika va xizmat koʻrsatish sohalarining 

rivojlanishiga turtki beradi. Bu esa mintaqa iqtisodiy salohiyatini yanada oshiradi. 

Soʻnggi yillarda mintaqalarda sogʻliqni saqlash tizimini modernizatsiya qilish 

boʻyicha keng koʻlamli islohotlar amalga oshirilmoqda. Birlamchi tibbiy xizmatni 

rivojlantirish, oilaviy shifokor institutini joriy etish va raqamli tibbiyot tizimlarini 

tatbiq etish shular jumlasiga kiradi. Zamonaviy tibbiy uskunalar bilan jihozlash, 

malakali tibbiyot xodimlarini tayyorlash va ularning mehnatini ragʻbatlantirish 

sogʻliqni saqlash sifatini oshirishga xizmat qiladi. Ayniqsa, chekka hududlarda tibbiy 

xizmatlardan foydalanish imkoniyatlarini kengaytirish muhim vazifa boʻlib 

hisoblanadi. Profilaktik koʻriklar, emlash tadbirlari va sogʻlom turmush tarzini targʻib 

qilish orqali kasalliklarning oldini olishga alohida eʼtibor qaratilmoqda. 

Mintaqalarda sogʻliqni saqlash sohasida ayrim muammolar ham mavjud. Ular 

qatoriga tibbiyot xodimlari yetishmasligi, moddiy-texnik bazaning eskirganligi va 

moliyalashtirish masalalarini kiritish mumkin. Ushbu muammolarni hal etish uchun 

davlat va xususiy sektor hamkorligini kuchaytirish, tibbiyot xodimlarini hududlarda 

ishlashga ragʻbatlantirish va innovatsion texnologiyalarni joriy etish muhim 

ahamiyatga ega. Bu holatda aholining tibbiy madaniyatini oshirish, oʻz sogʻligʻiga 

masʼuliyat bilan qarashini shakllantirish orqali sogʻliqni saqlash tizimi samaradorligini 

oshirish mumkin. 

Hozirgi globallashuv sharoitida sogʻliqni saqlash sohasi jamiyat taraqqiyotining 

eng muhim omillaridan biri sifatida namoyon boʻlmoqda. Aholi salomatligi bevosita 

mamlakat va mintaqalarning ijtimoiy-iqtisodiy rivojlanish darajasini belgilaydi. Shu 

sababli mintaqada sogʻliqni saqlash sohasini rivojlantirish tasodifiy yoki vaqtinchalik 

ehtiyoj emas, yaʼni obyektiv zarurat boʻlib hisoblanadi. Obyektiv mohiyat esa sogʻliqni 

saqlash tizimini rivojlantirishga majbur qiluvchi tabiiy, ijtimoiy, iqtisodiy va 

demografik omillar yigʻindisini belgilaydi. Aholi sonining oʻsishi, kasalliklar 

tuzilmasining oʻzgarishi, ekologik muammolar va mehnat bozorining talablari 

sogʻliqni saqlash sohasiga boʻlgan ehtiyojni yanada oshirmoqda. 

Sogʻliqni saqlash sohasini rivojlantirish tibbiy xizmatlar sifatini oshirish, 

aholining tibbiy yordamdan foydalanish imkoniyatlarini kengaytirish hamda sogʻlom 

turmush tarzini shakllantirishga qaratilgan tizimli jarayondir. Mintaqaviy rivojlanish 

esa mahalliy sharoitlar, aholining ehtiyojlari va mavjud resurslarga asoslanadi. 

Sogʻliqni saqlash sohasining rivojlanishi tibbiy muassasalar tarmogʻini kengaytirish, 

zamonaviy tibbiy texnologiyalarni joriy etish, malakali tibbiyot xodimlarini tayyorlash 

hamda profilaktika va sogʻlomlashtirish tadbirlarini kuchaytirish kabi yoʻnalishlarni 

qamrab oladi. Mazkur jarayonlar mintaqada aholi salomatligini yaxshilashga xizmat 

qiladi va ijtimoiy taraqqiyotning ajralmas qismi boʻlib hisoblanadi. 

Demografik jarayonlar sogʻliqni saqlash sohasini rivojlantirish zaruratini yuzaga 

keltiruvchi asosiy omillardan biridir. Aholi sonining koʻpayishi, yosh tarkibining 

oʻzgarishi va urbanizatsiya jarayonlari mintaqada tibbiy xizmatlarga boʻlgan talabni 

oshiradi. Aholining oʻsishi esa yangi tibbiy muassasalar qurishni va mavjudlarini 

kengaytirishni talab qiladi. Yosh bolalar va keksalar ulushining ortishi esa pediatriya 

va geriatriya xizmatlarini rivojlantirishni obyektiv zaruratga aylantiradi. Onalik va 

bolalikni muhofaza qilish tizimini kuchaytirish mintaqaning kelajak demografik 

barqarorligini taʼminlaydi. Migratsiya jarayonlari ham sogʻliqni saqlash tizimiga taʼsir 

koʻrsatadi. Ichki va tashqi migratsiya oqimlari mintaqada epidemiologik vaziyatni 

murakkablashtirishi mumkin. Bu esa sogʻliqni saqlash sohasini yanada rivojlantirishni 

talab etadi. 

Sogʻliqni saqlash sohasini rivojlantirishning ijtimoiy mohiyati aholining hayot 

sifatini oshirish bilan chambarchas bogʻliq. Bu holatda sogʻlom jamiyat ijtimoiy 

barqaror jamiyatni tashkil etadi. Aholining sogʻligʻi yomonlashgan sharoitda ijtimoiy 

muammolar, jumladan, mehnatga layoqatsizlik, kambagʻallik va ijtimoiy tengsizlik 

kuchayadi. Biroq mintaqalarda tibbiy xizmatlardan foydalanishdagi tafovutlar ijtimoiy 

adolatsizlikka olib kelishi mumkin. Shu sababli sogʻliqni saqlash sohasini rivojlantirish 

ijtimoiy tenglikni taʼminlashning muhim vositasi boʻlib hisoblanadi. Qishloq va shahar 

aholisiga bir xil sifatli tibbiy xizmat koʻrsatish ijtimoiy muvozanatni mustahkamlaydi. 

Bundan tashqari, sogʻliqni saqlash tizimi aholi oʻrtasida sogʻlom turmush tarzini 

shakllantirish orqali ijtimoiy ong va madaniyatni yuksaltiradi. Bu jarayon jamiyatning 

uzoq muddatli rivojlanishiga xizmat qiladi. 

Sogʻliqni saqlash sohasini rivojlantirishning iqtisodiy mohiyati sogʻlom mehnat 

resurslarini shakllantirish bilan izohlanadi. Aholining sogʻligʻi ishlab chiqarish 

samaradorligiga bevosita taʼsir koʻrsatadi. Kasalliklar tufayli ish kunlarining 

yoʻqotilishi mintaqa iqtisodiyotiga katta zarar yetkazadi. Sogʻliqni saqlashga 

yoʻnaltirilgan investitsiyalar uzoq muddatda iqtisodiy foyda keltiradi. Sogʻlom aholi 

kamroq tibbiy xarajat talab qiladi va mehnat bozorida faolroq ishtirok etadi. Bu esa 

mintaqaning raqobatbardoshligini oshiradi. Sogʻliqni saqlash sohasi xizmatlar sektori 

sifatida iqtisodiyotning muhim tarmogʻidir. Tibbiyot muassasalari, farmatsevtika va 

tibbiy texnologiyalar ishlab chiqarish mintaqada yangi ish oʻrinlari yaratadi. Atrof-

muhit holati sogʻliqni saqlash sohasini rivojlantirishning yana bir obyektiv omilidir. 

Ekologik muammolar, havo va suvning ifloslanishi turli kasalliklarning koʻpayishiga 

olib keladi. Bu esa tibbiy xizmatlarga boʻlgan ehtiyojni oshiradi. 

Shuningdek, yuqumli va surunkali kasalliklarning tarqalishi epidemiologik 

xavfsizlikni taʼminlash zaruratini yuzaga keltiradi. Profilaktika, emlash va sanitariya-

gigiyena tadbirlarini kuchaytirish sogʻliqni saqlash sohasini rivojlantirishni talab 

qiladi. Mintaqada epidemiologik barqarorlikni taʼminlash sogʻliqni saqlash tizimining 

samarali faoliyat yuritishiga bevosita bogʻliq. 

Yuqoridagilardan kelib chiqib, mintaqada sogʻliqni saqlash sohasining tutgan 

oʻrni va uni rivojlantirishning obyektiv mohiyati umumlashtirildi (1-jadval). 

1-jadval. 

Mintaqada sogʻliqni saqlash sohasining tutgan oʻrni va uni rivojlantirish 

mohiyati1 

Yoʻnalish 
Sogʻliqni saqlash sohasining 

mintaqadagi tutgan oʻrni 

Uni rivojlantirishning obyektiv 

mohiyati 

Ijtimoiy ahamiyati 
Aholi salomatligini saqlash va 

mustahkamlash 

Jamiyat barqarorligi sogʻlom aholiga 

bogʻliq 

Demografik taʼsiri Onalik va bolalikni muhofaza qilish 
Aholi soni oʻsishi va yosh tarkibining 

oʻzgarishi 

Iqtisodiy roli Mehnat unumdorligini oshirish 
Sogʻlom ishchi kuchi iqtisodiy oʻsish 

asosi 

Hududiy rivojlanish 
Qishloq va shaharlar oʻrtasida tibbiy 

xizmatlarni tenglashtirish 

Hududlar oʻrtasidagi ijtimoiy 

tafovutlarni kamaytirish zarurati 

Profilaktik vazifasi Turli kasalliklarni oldini olish 
Davolashdan koʻra oldini olish 

samaraliroq boʻlishi 

Bandlikka taʼsiri Tibbiyot sohasida ish oʻrinlari yaratish 
Xizmatlar sohasi kengayishiga tabiiy 

ehtiyoj 

Ekologik omillar 
Atrof-muhit taʼsiridan kelib 

chiqadigan kasalliklarni davolash 

Sogʻliqni saqlashni rivojlantirishni talab 

qilishi 

Epidemiologik 

xavfsizlik 

Yuqumli kasalliklarning tarqalishini 

nazorat qilish 

Aholi zichligi va migratsiya orqali 

xavflarni oshirish 

 
1 Muallif ishlanmasi. 

Yoʻnalish 
Sogʻliqni saqlash sohasining 

mintaqadagi tutgan oʻrni 

Uni rivojlantirishning obyektiv 

mohiyati 

Ijtimoiy tenglik 
Barcha aholi qatlamlariga tibbiy 

xizmat koʻrsatish 
Ijtimoiy adolatni taʼminlash 

Strategik ahamiyati 
Mintaqaning uzoq muddatli 

rivojlanishini taʼminlash 
Kelajak taraqqiyotining asosi 

 

1-jadvalda mintaqada sogʻliqni saqlash sohasining jamiyat hayotidagi oʻrni 

hamda uni rivojlantirishning obyektiv zarurligi tizimli ravishda aks ettiriladi. Yaʼni 

unda ijtimoiy, demografik, iqtisodiy, ekologik va strategik yoʻnalishlar boʻyicha 

sogʻliqni saqlash sohasining ahamiyati ochib berilgan. Avvalo, sogʻliqni saqlash 

sohasining ijtimoiy ahamiyati jadvalda asosiy oʻrin egallaydi. Aholi salomatligi 

jamiyat barqarorligi va farovonligining asosi boʻlib hisoblanadi. Shu nuqtai nazardan, 

sogʻliqni saqlash tizimini rivojlantirish obyektiv zarurat sifatida aholi hayot sifatini 

yaxshilashga xizmat qiladi. Sogʻlom jamiyatda ijtimoiy muammolar kamayib, ijtimoiy 

barqarorlik mustahkamlanadi. 

 Onalik va bolalikni muhofaza qilish, aholi sonining oʻsishi va yosh tarkibining 

oʻzgarishi sogʻliqni saqlash xizmatlariga boʻlgan talabni oshiradi. Bu esa ushbu sohani 

rivojlantirishni tabiiy va obyektiv ehtiyojga aylantiradi. Iqtisodiy jihatdan olib 

qaraganda, sogʻliqni saqlash sohasi mehnat unumdorligini oshirishda muhim omil 

boʻlib hisoblanadi. Sogʻlom ishchi kuchi iqtisodiy oʻsishning asosi boʻlib, kasalliklar 

sabab ish vaqtining yoʻqotilishi iqtisodiyotga salbiy taʼsir koʻrsatadi. Shu bois, 

sogʻliqni saqlashga investitsiya kiritish uzoq muddatda iqtisodiy samara beradi. Hamda 

ushbu jadvalda ekologik va epidemiologik omillar alohida qayd etilgan. Atrof-muhit 

ifloslanishi va migratsiya jarayonlari turli kasalliklar xavfini oshiradi. Bu holat 

sogʻliqni saqlash tizimini mustahkamlashni va epidemiologik xavfsizlikni taʼminlashni 

taqozo etadi. 

XULOSA VA TAKLIFLAR 

Mintaqada sogʻliqni saqlash sohasining tutgan oʻrni beqiyosdir. Ushbu soha 

aholining salomatligini taʼminlash, ijtimoiy barqarorlikni mustahkamlash va iqtisodiy 

rivojlanishga erishishda muhim omil hisoblanadi. Sogʻliqni saqlash tizimini 

rivojlantirishga qaratilgan islohotlar mintaqaning kelajak taraqqiyotini belgilaydi. Shu 

bois, sogʻliqni saqlash sohasiga doimiy eʼtibor qaratish va uni yanada takomillashtirish 

dolzarb vazifa boʻlib qolaveradi.  

Mintaqada sogʻliqni saqlash sohasini rivojlantirishning obyektiv mohiyati 

demografik, ijtimoiy, iqtisodiy va ekologik omillar bilan belgilanadi. Ushbu sohani 

rivojlantirish jamiyat ehtiyojlaridan kelib chiqadigan tabiiy zarurat boʻlib, uni 

eʼtibordan chetda qoldirish mintaqaning barqaror rivojlanishiga salbiy taʼsir koʻrsatadi. 

Sogʻliqni saqlash tizimini takomillashtirish orqali aholi salomatligi yaxshilanadi, 

mehnat resurslari mustahkamlanadi va ijtimoiy farovonlik taʼminlanadi.  

Mintaqada sogʻliqni saqlash sohasining tutgan oʻrni va uni rivojlantirishning 

obyektiv mohiyati oʻzaro uzviy bogʻliq ekanligini koʻrsatadi. Sogʻliqni saqlashni 

rivojlantirish ijtimoiy ehtiyoj, iqtisodiy manfaat va strategik maqsad sifatida namoyon 

boʻladi. Shu sababli, ushbu soha mintaqaviy rivojlanish siyosatining ustuvor 

yoʻnalishlaridan biri boʻlib qolishi lozim. 

